
Коми Республикалӧн Оланпас
“Коми Республикаын коррупциялы паныд тыш нуӧдӧм йылысь” Коми Республикаса Оланпаслӧн 43 статьяӧ
вежсьӧм пыртӧм йылысь
Примитӧма Коми Республикаса 
Каналан Сӧветӧн                                           2013 вося урасьӧм тӧлысь 21 лунӧ
1 статья
Пыртны “Коми Республикаын коррупциялы паныд тыш нуӧдӧм йылысь” Коми Республикаса Оланпаслӧн 43 статьяӧ (Коми Республикаса канму власьт органъяслӧн индӧд-тшӧктӧмъяс, 2008, 9 №, 405 ст.; 2009, 12 №, 200 ст. ; 33 №, 609 ст.; 2010, 17 №, 382 ст.; 2012, 7 №, 173 ст.; 70 №,  
1801 ст.) вежсьӧм, сійӧс татшӧм ногӧн гижӧмӧн:
“43 статья. Чӧжӧс йылысь, эмбур йылысь да эмбуркӧд йитчӧм кӧсйысьӧмъяс йылысь юӧръяс сетны быть коланлун
1. Йӧз, кодъяс уджалӧны Коми Республикаса канму чинъясын, сэтшӧм морт кындзи, коді уджалӧ Коми Республикаса канму чинын, кутшӧмӧс урчитӧма “Коми Республикаса ӧткымын канму чинъясын вештысь йӧзлы канму гарантияяс йылысь”  Коми Республикаса Оланпаслӧн 1 статьяса 1 пунктӧн,  Коми Республикаын муниципальнӧй чинъясын, кутшӧмъясын уджалӧны пырся подув вылын, быд во, отчётнӧй сьӧма во бӧрся мунысь вося косму тӧлысь 1 лунысь оз сёрджык, а сідзжӧ чинӧ индӧм дырйи граждана, кодъяс ыштӧны Коми Республикаса пасйӧм чинъясын уджалӧм вылӧ, “Коми Республикаса ӧткымын канму чинъясын вештысь йӧзлы канму гарантияяс йылысь”  Коми Республикаса Оланпаслӧн 1 статьяса 1 пунктӧн урчитӧм канму чин кындзи, Коми Республикаын муниципальнӧй чинъяс вылӧ, кутшӧмъясын уджалӧны пырся подув вылын, сетӧны чӧжӧс йылысь, эмбур йылысь да эмбуркӧд йитчӧм кӧсйысьӧмъяс йылысь юӧръяс, а сідзжӧ аслас гӧтырлӧн (верӧслӧн) да тыр арлыдтӧм челядьлӧн чӧжӧс йылысь, эмбур йылысь да эмбуркӧд йитчӧм кӧсйысьӧмъяс йылысь юӧръяс (водзӧ - чӧжӧс йылысь, эмбур йылысь да эмбуркӧд йитчӧм кӧсйысьӧмъяс йылысь юӧръяс) Коми Республикаса Юралысьӧн вынсьӧдӧм форма серти.

2. Йӧз, кодъяс уджалӧны Коми Республикаса канму учреждениеясса юрнуӧдысьяс чинъясын, быд во, отчётнӧй сьӧма во бӧрся мунысь вося косму тӧлысь 30 лунысь оз сёрджык, а сідзжӧ чинӧ индӧм дырйи граждана, кодъяс ыштӧны Коми Республикаса пасйӧм чинъясын уджалӧм вылӧ, сетӧны чӧжӧс йылысь, эмбур йылысь да эмбуркӧд йитчӧм кӧсйысьӧмъяс йылысь юӧръяс  Коми Республикаса Веськӧдлан котырӧн вынсьӧдӧм форма серти.

3.  Чӧжӧс йылысь, эмбур йылысь да эмбуркӧд йитчӧм кӧсйысьӧмъяс йылысь юӧръяссӧ сетӧ:

1) морт, коді уджалӧ Коми Республикаса канму чинын Коми Республикаса олӧмӧ пӧртысь власьт системаын, а сідзжӧ гражданин, коді ыштӧ индӧм чинын уджалӧм вылӧ, - Коми Республикаса Юралысьӧн уполномочитӧм Коми Республикаса канму органӧ;

2) морт, коді уджалӧ Коми Республикаса канму чинын, кутшӧмӧс абу индӧма тайӧ юкӧнса 1 пунктын, а сідзжӧ гражданин, коді ыштӧ индӧм чинын уджалӧм вылӧ, - Коми Республикаса канму органӧ чинын уджаланін серти;

3) морт, коді уджалӧ Коми Республикаын муниципальнӧй чинын, а сідзжӧ гражданин, коді ыштӧ индӧм чинын уджалӧм вылӧ, - муниципальнӧй инӧда актӧн урчитӧм пӧрадок серти;

4) морт, коді уджалӧ Коми Республикалӧн канму учреждениеса юрнуӧдысь чинын, а сідзжӧ гражданин, коді ыштӧ индӧм чинын уджалӧм вылӧ, -  Коми Республикаса олӧмӧ пӧртысь власьт органӧ, коді збыльмӧдӧ Коми Республикаса индӧм канму учреждение учредитысьлысь удж да уджмогъяс (водзӧ – учредитель).

4. Чӧжӧс йылысь, эмбур йылысь да эмбуркӧд йитчӧм кӧсйысьӧмъяс йылысь юӧръяс, мыйясӧс сетӧны тайӧ статьяса 1 да 2 юкӧнъяс серти, пырӧны дзескӧдӧмӧн лэдзан юӧръясӧ. Чӧжӧс йылысь, эмбур йылысь да эмбуркӧд йитчӧм кӧсйысьӧмъяс йылысь юӧръяссӧ, мыйясӧс сетӧны тайӧ статьяса 1 да 2 юкӧнъяс серти, кутшӧмъясӧс федеральнӧй оланпасӧн пыртӧма канму гусятор артмӧдысь юӧръясӧ, колӧ видзны канму гусятор йылысь Россия Федерацияса оланпастэчас серти.

5. Оз позь вӧдитчыны чӧжӧс йылысь, эмбур йылысь да эмбуркӧд йитчӧм кӧсйысьӧмъяс йылысь юӧръясӧн, мыйясӧс сетӧны тайӧ статьяса 1 да 2 юкӧнъяс серти, Коми Республикаса канму чин, Коми Республикаса муниципальнӧй чин, Коми Республикаса канму учреждениеса юрнуӧдысьлӧн чинын уджалысь мортлысь мынтысян позянлунъяс да сылӧн гӧтырлысь (верӧслысь) да тыр арлыдтӧм челядьлысь мынтысян позянлунъяс урчитӧм либӧ тӧдмалӧм могысь, ӧтйӧза ӧтувъяслӧн либӧ енлы эскан либӧ мукӧд организациялӧн фондъясӧ, а сідзжӧ торъя йӧзлы жертвуйтӧм (взнос) веськыда либӧ косвеннӧя чукӧртӧм могысь.

6. Йӧз, кодъяс мыжаӧсь чӧжӧс йылысь, эмбур йылысь да эмбуркӧд йитчӧм кӧсйысьӧмъяс йылысь юӧръяс паськӧдӧмын, мыйясӧс сетӧны тайӧ статьяса 1 да 2 юкӧнъяс серти, либӧ федеральнӧй оланпасӧн урчиттӧм могъяс серти тайӧ юӧръясӧн вӧдитчӧмын, кывкутӧны Россия Федерацияса оланпастэчас серти.

7. Чӧжӧс йылысь, эмбур йылысь да эмбуркӧд йитчӧм кӧсйысьӧмъяс йылысь юӧръяс, мыйясӧс сетӧны тайӧ статьяса 1 юкӧн серти йӧз, кодъяс уджалӧны Коми Республикаса канму чинъясын, отчётнӧй сьӧма во бӧрся мунысь вося косму тӧлысь 30 лунӧдз, иналӧны “Ӧтуввез” юӧртан-телекоммуникация везйын Коми Республикаса канму органъяслӧн официальнӧй сайтъясын чин вежанін серти.

Чӧжӧс йылысь, эмбур йылысь да эмбуркӧд йитчӧм кӧсйысьӧмъяс йылысь юӧръяс, мыйясӧс сетӧны тайӧ статьяса 2 юкӧн серти йӧз, кодъяс уджалӧны Коми Республикаса канму учреждениеса юрнуӧдысьяслысь чинъяс, отчётнӧй сьӧма во бӧрся мунысь вося ода-кора тӧлысь 15 лунӧдз, иналӧны “Ӧтуввез” юӧртан-телекоммуникация везйын Коми Республикаса канму органъяслӧн официальнӧй сайтъясын чӧжӧс йылысь, эмбур йылысь да эмбуркӧд йитчӧм кӧсйысьӧмъяс йылысь юӧръяс сетанін серти.

Чӧжӧс йылысь, эмбур йылысь да эмбуркӧд йитчӧм кӧсйысьӧмъяс йылысь юӧръяс, мыйясӧс сетӧны тайӧ статьяса 1 юкӧн серти йӧз, кодъяс уджалӧны Коми Республикалӧн муниципальнӧй чинъясын, отчётнӧй сьӧма во бӧрся мунысь вося косму тӧлысь 30 лунӧдз, иналӧны “Ӧтуввез” юӧртан-телекоммуникация везйын Коми Республикаын меставывса асвеськӧдлан  органъяслӧн официальнӧй сайтъясын муниципальнӧй инӧда актъясӧн урчитӧм пӧрадок серти.

Коми Республикаын меставывса асвеськӧдлан органлӧн официальнӧй сайтыс кӧ абу, тайӧ юкӧнса коймӧд абзацын индӧм юӧръяссӧ колӧ инавны “Ӧтуввез” юӧртан-телекоммуникация везйын лӧсялана муниципальнӧй юкӧнлӧн (овмӧдчанінлӧн, муниципальнӧй районлӧн) официальнӧй сайтын, а кор муниципальнӧй юкӧнлӧн (овмӧдчанінлӧн, муниципальнӧй районлӧн) официальнӧй сайтыс абу – “Ӧтуввез” юӧртан-телекоммуникация везйын Коми Республикаса официальнӧй сайтын (Коми Республикаса официальнӧй Ӧтуввез-порталын).

8. Коми Республикалӧн канму чинын, Коми Республикалӧн канму учреждениеса юрнуӧдысь чинын уджалысь мортлӧн да сылӧн семьяӧ пырысьяслӧн чӧжӧс йылысь, эмбур йылысь да эмбуркӧд йитчӧм кӧсйысьӧмъяс йылысь юӧръяс серти йӧзӧс юӧртан ставроссияса либӧ республиканскӧй средствосянь корӧм воӧм бӧрын Коми Республикаса канму орган, кытчӧ сетӧма индӧм юӧръяссӧ, сетӧ найӧс корӧм воан лунсянь 7 уджалан лун чӧжӧн сэк, кор коран юӧръясыс абуӧсь “Ӧтуввез” юӧртан-телекоммуникация везйын Коми Республикаса канму органлӧн лӧсялана официальнӧй сайтын (водзӧ – официальнӧй сайт).

Коми Республикаын муниципальнӧй чинын уджалысь мортлӧн да сылӧн семьяӧ пырысьяслӧн чӧжӧс йылысь, эмбур йылысь да эмбуркӧд йитчӧм кӧсйысьӧмъяс йылысь юӧръяс йӧзӧс юӧртан средствояслы налӧн корӧмъяс серти йӧзӧдӧм вылӧ сетан пӧрадокыс урчитсьӧ муниципальнӧй инӧда актъясӧн.

9. Инавсьӧны официальнӧй сайтъясын да сетсьӧны йӧзӧдӧм вылӧ йӧзӧс юӧртан ставроссияса да республиканскӧй средствоясӧ чӧжӧс йылысь, эмбур йылысь да эмбуркӧд йитчӧм кӧсйысьӧмъяс йылысь татшӧм юӧръяс мортлӧн, коді уджалӧ Коми Республикаса канму чинын, Коми Республикаса канму учреждениеса юрнуӧдысьлысь чинын:

1) Коми Республикаса канму чинын, Коми Республикаса канму учреждениеса юрнуӧдысь чинын уджалысь мортӧн, сылӧн гӧтырӧн (верӧсӧн) да тыр арлыдтӧм челядьӧн эмбуралан инӧд серти либӧ налӧн вӧдитчӧмын кутан вӧрзьӧдны позьтӧм эмбур объектъяслысь лыддьӧг, на пиысь быдӧнлысь сикассӧ, ыдждасӧ да иналӧм страна индӧмӧн;

2) Коми Республикаса канму чинын, Коми Республикаса канму учреждениеса юрнуӧдысь чинын уджалысь мортӧн, сылӧн гӧтырӧн (верӧслӧн) да тыр арлыдтӧм челядьӧн эмбуралан инӧд серти кутан транспортлӧн лыддьӧг, сикассӧ да маркасӧ индӧмӧн;

3) Коми Республикаса канму чинын, Коми Республикаса канму учреждениеса юрнуӧдысь чинын уджалысь мортлӧн, сылӧн гӧтырлӧн (верӧслӧн) да тыр арлыдтӧм челядьлӧн декларируйтӧм вося чӧжӧс.

Коми Республикаса канму чинын, Коми Республикаса канму учреждениеса юрнуӧдысь чинын уджалысь мортлӧн решение (гижӧда шыӧдчӧм) серти, официальнӧй сайтын чӧжӧс йылысь, эмбур йылысь да эмбуркӧд йитчӧм кӧсйысьӧмъяс йылысь юӧръяс иналӧм дырйи декларируйтӧм вося чӧжӧссӧ индӧны чӧжӧслӧн сикасъяс да (либӧ) ӧшмӧсъяс серти юклӧмӧн.

10. Официальнӧй сайтъясын иналӧм да йӧзӧдӧм вылӧ йӧзӧс юӧртан ставроссияса либӧ республиканскӧй средствоясӧ сетӧм чӧжӧс йылысь, эмбур йылысь да эмбуркӧд йитчӧм кӧсйысьӧмъяс йылысь юӧръясын оз позь пасйыны:

1) Коми Республикаса канму чинын, Коми Республикаса канму учреждениеса юрнуӧдысь чинын уджалысь мортлӧн, сылӧн гӧтырлӧн (верӧслӧн) да тыр арлыдтӧм челядьлӧн чӧжӧс йылысь, индӧм йӧзӧн эмбуралан инӧд серти кутан эмбур йылысь, эмбуркӧд йитчӧм налӧн могъяс йылысь мукӧд юӧр (тайӧ статьяса 9 юкӧнын индӧмаяс кындзи);
 2) Коми Республикаса канму чинын, Коми Республикаса канму учреждениеса юрнуӧдысь чинын уджалысь мортлӧн гӧтырлысь (верӧслысь), челядьлысь да семьяӧ мукӧд пырысьлысь ас йылысь юӧръяс;
3) Коми Республикаса канму чинын, Коми Республикаса канму учреждениеса юрнуӧдысь чинын уджалысь мортлысь, сылӧн гӧтырлысь (верӧслысь), челядьлысь да семьяӧ мукӧд пырысьлысь оланін, пошта инпас, телефон да мукӧд торъя йитчан средствояс тӧдмавны позянлун сетысь юӧръяс;

4) Коми Республикаса канму чинын, Коми Республикаса канму учреждениеса юрнуӧдысь чинын уджалысь мортӧн, сылӧн гӧтырӧн (верӧсӧн), челядьӧн да семьяӧ мукӧд пырысьӧн эмбуралан инӧд серти кутан либӧ наӧн вӧдитчан вӧрзьӧдны позьтӧм объектъяслысь меститчанін тӧдмавны позянлун сетысь юӧръяс;

5) канму гусяторйӧ пырысь либӧ гуся юӧръяс.

11. Чӧжӧс йылысь, эмбур йылысь да эмбуркӧд йитчӧм кӧсйысьӧмъяс йылысь юӧръяслысь, мыйясӧс сетӧны тайӧ статьяса 1 юкӧн серти йӧз, кодъяс уджалӧны Коми Республикаса канму чинъясын, граждана, кодъяс ыштӧны индӧм чинъясӧ пырӧм вылӧ, стӧчлун да тыр-бурлун серти прӧверка, а сідзжӧ коррупциялы паныд тыш нуӧдӧм могысь Россия Федерацияса нормативнӧй инӧда актъясӧн урчитӧм служебнӧй аскутӧм кузя ӧлӧдӧмъясӧ, дзескӧдӧмъясӧ, могъясӧ, правилӧясӧ тайӧ йӧзӧн кутчысьӧм серти прӧверка нуӧдсьӧ Коми Республикаса Юралысьӧн вынсьӧдӧм пӧрадок серти, кор мукӧдторсӧ абу урчитӧма федеральнӧй оланпасъясӧн либӧ Коми Республикаса оланпасъясӧн.

Чӧжӧс йылысь, эмбур йылысь да эмбуркӧд йитчӧм кӧсйысьӧмъяс йылысь юӧръяслысь, мыйясӧс сетӧны тайӧ статьяса 2 юкӧн серти йӧз, кодъяс уджалӧны Коми Республикалӧн канму учреждениеясса юрнуӧдысь чинъясын, граждана, кодъяс ыштӧны индӧм чинъясӧ пырӧм вылӧ, стӧчлун да тыр-бурлун серти прӧверка нуӧдсьӧ учредительлӧн либӧ сэтшӧм мортлӧн решение серти, кодлы татшӧм уджмогъяссӧ сетіс учредитель Коми Республикаса Веськӧдлан котырӧн вынсьӧдӧм пӧрадок серти, кор мукӧдторсӧ абу урчитӧма федеральнӧй оланпасъясӧн либӧ Коми Республикаса оланпасъясӧн.

Чӧжӧс йылысь, эмбур йылысь да эмбуркӧд йитчӧм кӧсйысьӧмъяс йылысь юӧръяслысь, мыйясӧс сетӧны тайӧ статьяса 1 юкӧн серти йӧз, кодъяс уджалӧны Коми Республикаын муниципальнӧй чинъясын, граждана, кодъяс ыштӧны индӧм чинъясӧ пырӧм вылӧ, стӧчлун да тыр-бурлун серти прӧверка, а сідзжӧ коррупциялы паныд тыш нуӧдӧм могысь Россия Федерацияса инӧда актъясӧн урчитӧм служебнӧй аскутӧм кузя ӧлӧдӧмъясӧ, дзескӧдӧмъясӧ, могъясӧ, правилӧясӧ тайӧ йӧзӧн кутчысьӧм серти прӧверка нуӧдсьӧ муниципальнӧй инӧда актъясӧн урчитӧм пӧрадок серти.».

2 статья
1. Тайӧ Оланпасыс вынсялӧ сійӧс официальнӧя йӧзӧдӧм бӧрын дас лун мысти.

2. Коми Республикаса Веськӧдлан котырлы примитны нормативнӧй инӧда актъяс, мыйясӧс веськӧдӧма тайӧ Оланпас збыльмӧдӧм вылӧ.

3. Коми Республикалӧн канму учреждениеясса юрнуӧдысьяс сетӧны асланыс чӧжӧс йылысь, эмбур йылысь да эмбуркӧд йитчӧм кӧсйысьӧмъяс йылысь, а сідзжӧ асланыс гӧтырлӧн (верӧслӧн) да тыр арлыдтӧм челядьлӧн чӧжӧс йылысь, эмбур йылысь да эмбуркӧд йитчӧм могъяс йылысь юӧръяс 2012 воысь чӧжӧссянь заводитӧмӧн.

Коми Республикаса Юралысь                                                     В. М. Гайзер 

